[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Gobernuak 1,2 milioi euro baino gehiago bideratu ditu toki esparruan gazteria-politikak bultzatzeko 

Aurtengo berrikuntzen artean zazpi informazio-zerbitzu eta gazteria arloko teknikarientzako zortzi lanpostu sortzea aipa daitezke

Ostirala, 2009ko maiatzaren 15a.  Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, aurten 1.232.578 euroko diru-laguntza eman die toki erakundeei gazteria-jarduerak garatzeko, gazteen artean enplegua sustatzeko eta haiei bideratutako zerbitzuak handitzeko; kopuru hori 2007an baino %79,81 handiagoa da. 

Hala adierazi du María Isabel García Malo Familia, Gazteria, Kirol eta Gizarte Gaietako kontseilariak Ana Frías Pardo Nafarroako Gazteria Institutuko zuzendari gerentearekin eta hiru entitate onuradunetako ordezkariekin batera egindako prentsaurrekoan: Carlos Monasterio Muro San Adriáneko alkatea, Pedro María Egea Ortiz Artaxoako alkatea eta Horacio Goñi Lecumberri Arangurengo Ingurumen zinegotzia.

García Malok azpimarratu duenez, Nafarroako Gazteria Institutua (laguntzak berak deitu ditu) lanean ari da "gazteei autonomia eta emantzipazioa lortzen laguntzeko" politika eraikitzeko. Ildo horretatik, proposamen honen bidez, besteak beste, "gazteei autonomoak, arduratsuagoak, konprometituagoak izaten eta haien balioak eraikitzen lagundu nahi zaie”.

García Malok Foru Gobernuak aurten toki erakundeei bideratuta abian jarri dituen laguntzak aipatu ditu, gazteriaren arloko bost jardun finantzatzeko: lehenengoa gazteria-instalazioen ekipamendua da, 30 urtetik beherakoentzako espazio-eskaerei erantzuteko; horretarako toki entitateei %100eko diru-laguntza emango zaie instalazio berriak direnean, eta %50eko laguntza egon dauden instalazioen ekipamendua modernizatu eta erabilerak hobetzen direnean. 

Espazioak hauek izan daitezke: gazte-etxeak, aterpetxeak eta/edo mendi-aterpeak, topaleku berriak (digitalak, aisiazkoak edo artistikoak), eta 14 eta 18 urte bitarteko gazteek eskatutako bestelako espazioak.

Deialdi honetarako eskaerak aurkezteko epea ekainaren 1etik uztailaren 15era izango da.

Bigarren deialdiaren bidez gazteria-politika publikoak bultzatu eta babestuko dira. Deialdi honen barruan, García Malok hiru berrikuntza azpimarratu ditu. Lehenengo eta behin, gazteria arloko langile teknikoak kontratatuko dira, gazteria arloko teknikarien sarea sortzeko, enplegua sortzeko eta 7.000 biztanletik gorako herri guztiei, mankomunitateei eta gazte-informaziorako bestelako zerbitzuei erantzun integrala emateko. Diru-laguntza horri esker, gazteria arloko langile tekniko berrien alokairuen eta gizarte-segurantzako gastuen %75 ordaindu ahal izango da.

Modu horretan, kontseilariak esan duenez, “gazteria arloko teknikarien zortzi lanpostu sortzea aurreikusi da (gaur egun sei dira)”.

Bigarren berrikuntza gazteria arloko tokiko planak finantzatzea da. Azken xedea aurretiazko diagnostikoak eta 2010. urteko jardueren programazioa egiten laguntzea da. Nafarroako Gobernuak plan eta diagnostiko horien %100 finantzatu dezake gazteria arloko teknikaria duten udalerrietan. Bestalde, urteko programazioak 1.000 euroko finantzaketa izango du.

Amaitzeko, García Malok azpimarratu eta deialdira bildutako beste berrikuntza bat 14 eta 30 urte bitarteko gazteei bideratutako jardueren programak egitea da. Ekimen horren bidez, “prestakuntza-jarduerak, aisia- eta astialdi-jarduerak, sentsibilizazio-jarduerak, mugikortasun-jarduerak, arte gaztea, etab. sustatu nahi dira. Finantzaketaren bidez gazteentzako jardueren kostu osoaren %50i egingo zaio aurre gehienez”.

Deialdi honetarako eskaerak datorren ekainaren 20ra arte aurkez daitezke. 

Azkenik, hirugarren deialdia modu ofizialean aitortutako gazte-informazioko zerbitzuen sarea finantzatzera bideratuta dago. Ekimen horren bidez sareko langileentzako zein ekipamendurako diru-laguntza eman nahi da. Aipatzekoa da aurten diruz lagundu daitezkeen kontzeptuak aldatu direla, gazte-informatzaileak mantendu eta lanpostuak sortzeko. Horrela, berrikuntza moduan, langileak finantzatuko dira, gazte-informazioko puntu eta bulego berriak sortzeko (aurten 7 gehituko zaizkie aurretik zeuden 23 puntu eta bulegoei) zein funtzionatzen ari direnak mantentzeko. 

García Maloren esanetan, asmoa da 4.000 biztanletik gorako udalerri guztiek gazte-informaziorako puntu bat izatea eta 7.000 biztanletik gorako udalerriek bulego bat.

Bestalde, deialdi horiekin batera, eta toki entitateei gazteriaren arloan laguntza emateko, García Malok bi beka berri iragarri ditu gazteak Nafarroako Gazteria Institutuan sartzeko, eta gazte-elkarteei langileak kontratatzeko laguntza emango zaiela adierazi du; horri esker, beste 10 lanpostu sortuko dira.

Auzolandegiak toki entitateekin
Prentsaurrekoan, García Malo kontseilariak lankidetza-hitzarmena sinatu du San Adrián, Aranguren eta Artaxoako udaletako alkateekin, besteak beste, hiru udalerri horietan aurtengo udan Nafarroako Gobernuak antolatutako gazteentzako auzolandegiak egingo dira eta. 

Gogoan izan behar da Nafarroako Gobernuak, Nafarroako Gazteriaren Institutuaren bidez, uda guztietan, toki entitate batzuekin lankidetzan, auzolandegiak antolatzen dituela beste autonomia-erkidego eta beste herrialde batzuetako 15 eta 30 urte bitarteko gazteentzat. Helburua, batetik, elkarbizitza eta kultura-trukea sustatzea eta gazteei mugitzeko erraztasunak ematea eta ingurua ezagutu eta identifikatzea, eta bestetik, ondare arkitektonikoa mantentzen, aurri arkeologikoak berreskuratzen eta tokian tokiko ingurumen-baliabideak zaintzen laguntzea da. 

Jarduera hori egiteko, Nafarroako Gazteria Institutuak 81.964 euro bideratu ditu talde teknikoak kontratatzeko eta gazte parte-hartzaileen mantentze-gastuen %50 finantzatzeko. Bestalde, kasuan kasuko udalek ostatu-gastuak, mantentze-gastuen gainerako %50, material zehatzak eta herrian sustatutako kultura- eta aisia-jarduerak ordainduko dituzte.

Auzolandegiak sei txandatan egingo dira, honela banatuta: lehenengo biak Zalatanbor gazteluaren aurrietan egingo dira, Lizarran, uztailaren 17tik 31ra eta abuztuaren 7tik 21era, nazioarteko modalitatean, eta bakoitzak 25 plaza izango ditu. Hirugarrena Arangurengo Irulegi gazteluan egingo da, abuztuaren 10etik 24ra, gazte/nazioarte modalitatean, eta 20 plaza izango ditu.

Bestalde, San Adriáneko Ega ibaiaren presan, uztailaren 1etik 15era eta abuztuaren 2tik 16ra bi auzolandegi egingo dira, gazte-modalitatean eta nazioarteko modalitatean hurrenez hurren, eta bakoitzak 25 plaza izango ditu.

Amaitzeko, uztailaren 15etik 29ra, Artaxoako Harresian, eta gazte-modalitatean, 25 gazteri bideratutako auzolandegia egingo da. 

1986tik, Nafarroako Gazteria Institutuak mota honetako jarduerak egiten ditu udan, Foru Komunitateko eta beste autonomia-erkidego batzuetako udalekin lankidetzan. Ordutik auzolandegiak 23 lekutan egin dira, eta 3.000 gaztek baino gehiagok hartu dute parte.

NGIren udako jardueren programan Nafarroako gazte boluntarioei bideratutako auzolandegiak ere badaude. Kasu honetan, eskaintzan 15 eta 17 urte bitarteko gazteak eta 18 urtetik gorako gazteak bereizten dira. Zehatz esanda, 15 eta 17 urte bitarteko gazteentzako auzolandegiak beste autonomia-erkidego batzuetan eskaintzen dira, eta 18 urtetik gorakoentzako auzolandegiak atzerrian ere eskaintzen dira. 

( Oharra: � HYPERLINK "http://www.navarra.es" ��www.navarra.es� helbideko "Berriak" atalean prentsa-ohar honekin lotutako argazki bat eskaintzen da.

